Mahasiswa gabungan UPNM, UMS dan UINSA merakam kenangan ketika meredah hutan di Gunung Arjuno, Indonesia.

Kuala Lumpur: Pengalaman meredah hutan di Gunung Arjuno dekat Jawa Timur, Indonesia dimanfaatkan sepenuhnya oleh Kadet
Pasukan Latihan Pegawai Simpanan (PALAPES) Universiti Pertahanan Nasional Malaysia (UPNM) apabila berkongsi asas teknik
pertahanan hidup bersama mahasiswa antarabangsa.

Lebih membanggakan, peserta UPNM turut membawa identiti negara dengan memperkenalkan formasi kawad kaki versi Malaysia,
simulasi kemandirian hidup (survival simulation) serta aktiviti ' command and conquer' yang menguji kepimpinan dan komunikasi
strategik.

Aktiviti lasak itu adalah sebahagian daripada Program Bakti Nusantara yang berlangsung dari 26 April hingga 2 Mei lalu,
membabitkan 31 mahasiswa iaitu 13 peserta dari UPNM, lima dari Universiti Malaysia Sabah (UMS) dan 13 peserta Universitas
Islam Negeri Sunan Ampel Surabaya (UINSA).

Pengarah Program, Muhammad Danial Hakim Muhd Zamzuri berkata, Program Bakti Nusantara bukan sekadar medium
kesukarelawanan, malah menjadi tempat untuk membentuk mahasiswa yang berjiwa global, mempunyai semangat kepimpinan
tinggi dan peka terhadap isu kemanusiaan serta pembangunan masyarakat serantau”.

Delegasi negara turut melakar kecemerlangan apabila kumpulan gabungan UPNM dan UMS meraih tempat kedua dalam sesi
pembentangan antarabangsa bertemakan belia, keamanan dan kelestarian yang menggariskan resolusi memperluas akses
pendidikan di luar bandar.

Penguasaan mahasiswa Malaysia berterusan di pentas Sesi Persembahan Silang Budaya apabila kontinjen UMS merangkul
tempat pertama, manakala UPNM di kedudukan kedua menerusi tarian dan muzik tradisional yang mengetengahkan warisan

Nusantara.

Terdahulu, program yang menerima sokongan dan dirasmikan oleh Dekan FISIP UINSA, Prof Dr H Abd Chalik itu turut disertai ketua
delegasi UPNM, Rizal Abu Bakar yang mengetuai rombongan berkampung di Sekolah Dasar (SD) Al-Muslim.

Menyingkap cabaran di sebalik tabir, Muhammad Danial berkata, proses menyatukan visi serta gerak kerja empat institusi
merentas dua negara bukanlah satu tugas yang mudah , namun di sebalik semua kesukaran itu, mereka tetap melangkah kerana

percaya bahawa setiap usaha kecil ini membawa makna yang besar kepada kehidupan orang lain.

Hasil usaha itu, seramai 150 murid SD Al-Muslim didedahkan dengan sesi pengajaran interaktif subjek Bahasa Inggeris dan
Matematik, aktiviti senamrobik serta permainan luar bilik darjah, di samping menerima sumbangan fizikal menerusi penghasilan
mural sepanjang enam hingga lapan meter di tembok sekolah.

Keakraban yang terjalin bukan sekadar memecahkan tembok dialek antara mereka, malah Muhammad Danial menyifatkan ia
sebagai satu pengalaman yang cukup mendewasakan.

"Sepanjang tujuh hari di sana, kami bukan saja melaksanakan program kesukarelawanan, tetapi melalui satu perjalanan hati yang
mengajar erti sebenar kemanusiaan menerusi senyuman kanak-kanak yang tulus dan menyedari bahawa kasih sayang tidak

memerlukan terjemahan,’ katanya.

Melengkapkan pengisian program, peserta turut dibawa menelusuri sejarah perjuangan rakyat Indonesia melalui lawatan ke lokasi
ikonik seperti Tugu Pahlawan, Museum Sepuluh Nopember dan Masjid Muhammad Cheng Hoo.

Disiarkan pada: Mei 14, 2026 @ 5:45pm



